
					ఈ పుట అచ్చుదిద్దబడ్డది

చ. వరజవశక్తిచేఁ బలుకువాల్దొరపేరెదఁ దాఁకి, తాఁకునం

బరిహృతకుట్మలాత్మ మగు మారునితామరమొగ్గముల్కి ని

బ్బరముగఁ బర్వఁ, దద్రసము భాసిలె తన్మునిధైర్యజీవనో

త్కరములు పీల్చి వెగ్గలముగాఁగఁ గడున్ వెడలించుపోలికన్. 84



చ. అచలసమాధియోగగతి నందిన యమ్మునిఁ జెందదయ్యె న

వ్యచలనరేఖ, యప్పు డసమాశుగకాండము పర్వినం గరం

బచలసమాధియోగగతి నందిన యమ్ముని నెట్లు చెందు న

వ్యచలనరేఖ యెంత యసమాశుగకాండము పర్వినన్ మహిన్. 85



మ. తనకంజాతశరంబు లిట్లు మునిచంద్రస్ఫీతతేజంబుచే

వనవీథిన్ వికలత్వ మొందఁ గని, దుర్వారావలేపక్రమం

బున నాకంతుఁడు కేలుదోయిఁ గొని నేర్పుల్ మీఱఁ బూమొగ్గనే

జను దద్వక్షము గుప్పునం బొడిచె నోజం, జైత్రుఁ డౌనౌ యనన్. 86



చ. దళ మగు రోస మెచ్చఁ దనతత్తడి నోరగఁ బోవఁ జేసి ని

స్తులపథికాసృగక్త మనుసొంపున, రోహితదీప్తిజాతముల్

గలయఁగ మించు నూతనపలాశసుమం బను బాగుదారచేఁ

జలమున నయ్యతిన్ నఱకె, సారససాయకవీరుఁ డంతటన్. 87



చ. మునిపతి కేమిటన్ జుఱుకుముట్టకయుండినఁ, గాంచి, తేజి చ

య్యన డిగి, యప్డు నైకనిశితాయుధజాతము పూని మిక్కిలం

గనుఁగొనలన్ రుషానలశిఖాతతి పర్వ, మరుండు చంద్రచం

దనపవమానముఖ్యవృతిఁ దా నడచెన్, యతిమీఁది కుద్ధతిన్. 88



క. నడచి యళిఘంటికాధ్వని

యడరఁ, బరాగాగ్నికణచయంబులు వెడలం

గడు నమరురాగసుమ, మను

బెడిదం బగు శక్తి వైచె, భీకరలీలన్. 89

		 ఈ పేజీలో చివరి మార్పు 8 జూలై 2020న 12:29కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

